
Resumo
Preséntanse 52 taxons de Myxomycetes, atopados en diversas
mostraxes realizadas dende 2017 a 2020 na Zona de Especial
Conservación (ZEC) Gándaras de Budiño (Red Natura 2000), no
sur da provincia de Pontevedra (Galiza), complexo de ambientes
húmidos de alto valor ecolóxico, formados polo río Louro, afluente
do Miño. Arcyria affinis, Arcyria major, Diderma donkii, Lycogala
flavofuscum, Perichaena corticalis, Physarum hongkongense,
Symphytocarpus impexus, son novas citas para Galicia e
Craterium atrolucens é novidade para a Península Ibérica.
Palabras clave: Amoebozoa, Myxomycetes, taxonomía,
distribución, Galicia.

REQUEJO, O. & ANDRÉS-RODRÍGUEZ, N.F. 2020. Myxomycota of the
Gándaras de Budiño (Pontevedra, N.W. Iberian Peninsula) II.
Mykes 23: 17-46.
Summary
We present 52 taxa of Myxomycetes found in various samplings,

carried out from 2017 to 2020 in the Special Area of Conservation
(SAC) Gándaras de Budiño (Natura 2000 network), in the south
of the province of Pontevedra (Galicia), a complex of wetland with
high ecological value, formed by the Louro River, a tributary of
Minho. Arcyria affinis, Arcyria major, Diderma donkii, Lycogala
flavofuscum, Perichaena corticalis, Physarum hongkongense,
Symphytocarpus impexus, are new appointments for Galicia and
Craterium atrolucens is new for the Iberian Peninsula.
Keywords: Amoebozoa, Myxomycetes, taxonomy, distribution,
Galicia.

INTRODUCIÓN
O Espazo natural obxecto de estudo, as Gándaras de Budiño,

describiuse xa nun anterior traballo no que se comezou a
exposición dos resultados das periódicas visitas realizadas na
busca de exemplares da Clase Myxomycetes (Amoebozoa),
presentes neste interesante ecosistema húmido de alto valor
ecolóxico, complexo de lagoas, turbeiras, brañas, bosque aluvial
[Fig. 1] e de ribeira que forma o río Louro antes da súa
desembocadura no Miño no concello de Tui (REQUEJO & ANDRÉS-
RODRÍGUEZ, 2017).

No devandito traballo presentáronse 26 taxons de
Myxomycetes atopados en diversas mostraxes feitas nos anos
anteriores ao 2017, dos que Badhamia viridescens e Hemitrichia
clavata eran novas citas para Galiza.

Fig. 1.
Salix atrocinerea en
bosque inundable.

Nesta ocasión o obxectivo é amosar os resultados das últimas
visitas na zona, dende o ano 2017 ata a actualidade, introducindo
o cultivo de mostras de material vexetal como complemento á
recollida de exemplares en fresco.

METODOLOXÍA

Os exemplares en fresco recolléronse no campo de acordo
cos procedementos descritos en traballos anteriores con
mixomicetos e macrofungos, seguindo a metodoloxía dos
traballos de REQUEJO & CASTRO (2017) e REQUEJO & ANDRÉS-
RODRÍGUEZ (2017). Posteriormente deshidratáronse as mostras e
etiquetáronse cos datos tomados no campo. As exsiccata
consérvanse no herbario específico do Grupo Micolóxico Galego
Luís Freire destinado aos Myxomycetes (GMG-myxo).

Paralelamente á recollida de exemplares en fresco, realizouse
unha toma oportunista de mostras de cortizos, follas, ramas, etc.,
tanto en estado fresco, nos propios vexetais, como de restos
caídos no solo, das árbores e arbustos presentes na zona de
estudo, co fin de cultivalos mediante a técnica da cámara húmida
no laboratorio. As mostras conserváronse en sobres de papel
individuais nos que se anotaron os datos de recollida.

O procedemento de cultivo baseouse no descrito por
STEPHENSON & STEMPEN (1994), STEPHENSON et al. (2004), KELLER
et al. (2008), GOAD & STEPHENSON (2013) e WRIGLEY & ESTRADA-
TORRES (2017). Empregáronse placas petri de polipropileno de
9,5 cm de diámetro cun papel de filtro do mesmo diámetro na
base. Os restos vexetais de mostra dispuxéronse sobre o papel
de filtro, procurando cubrir a superficie sen sobrepoñelos. As
placas así dispostas enchéronse de auga desionizada axustando
o pH a 7,0 mediante ácido acético ou hidróxido sódico. Tras 24
horas de hidratación, baleirouse a auga coa axuda dunha pipeta
de PET para non remover o contido.

As placas mantivéronse durante dous meses baixo luz natural
indirecta e tenue, a temperatura entre 18ºC e 23ºC. Durante a

primeira semana revisáronse cada dous días e despois un día á
semana. Pasado o primeiro mes, rehidratáronse polo mesmo
procedemento, tódalas placas onde non houbo crecemento de
corpos frutíferos, repetíndose o ciclo de baleirado de auga e das
observacións do posible crecemento de myxocarpos.

Ao fin do ciclo destapáronse as placas para o secado das
mostras e a recollida e conservación dos exemplares obtidos,
que se engaden aos recollidos en fresco, anotando os datos do
lugar, hábitat e data de recollida. As exsiccata se conservan
tamén no herbario do Grupo Micolóxico Galego, GMG-myxo.

Para as observacións microscópicas dos exemplares obtidos
polos dous métodos (recollida en fresco e cultivo en cámara
húmida), empregouse auga ou hidróxido potásico ao 10% para
hidratar o material. Utilizouse un microscopio estereoscópico
Nikon SMZ745T para observacións macro e fotografía, para a
microscopía un Nikon E100, con obxectivos de 40x e 100x e
oculares de 10x. As capturas de imaxes e as medicións das
estruturas máis relevantes fixéronse co programa ProgRes®
CapturePro 2.7 asociado a unha cámara dixital Jenoptic CT3.
Para cada especie medíronse entre 40 e 60 esporas dependendo
da súa variabilidade.

En canto á microscopía electrónica de barrido (MEB), para
obter as imaxes electrónicas de alta resolución da superficie das
esporas, colocouse un fino fragmento do interior da esporoteca
sobre un portaobxectos de MEB, e se metalizou nun “Sputter
Coater” BAL-TEC SCD005 con Au. As imaxes electrónicas
xeráronse traballando a 20KV nun MEB modelo JEOL JSM
6360LV, con capacidade de magnificación de entre 15x ata
290.000x e resolución de 4,5 nm.

Na identificación das especies utilizouse bibliografía
especializada como MARTIN & ALEXOPOULOS (1969), NANNENGA-
BREMEKAMP (1991), NEUBERT et al. (1993, 1995, 2000), LADO &
PANDO (1997), POULAIN et al. (2011). Para a distribución das
especies revisáronse principalmente a páxina da GLOBAL

BIODIVERSITY INFORMATION FACILITY (https://www.gbif.org/es/) e
MICOGA (RODRÍGUEZ-VÁZQUEZ & CASTRO, 2018-2020).

O criterio taxonómico seguido é o de LADO & ELIASSON (2017),
e os nomes dos taxons actualizados e aceptados consultáronse
no recurso Web eumycetozoa.com (LADO, 2005-2020).

CATÁLOGO DE ESPECIES

A continuación, preséntase o catálogo das especies
identificadas, ordenadas todas elas alfabeticamente. Para cada
taxon, apórtanse os datos do material estudado, coa zona de
recollida, hábitat, data e legit. No caso de cultivo en cámara
húmida, indícase tamén a data de recollida do substrato a
cultivar. Complétase a ficha de cada taxon con breves
comentarios, se é unha especie que crea controversia, ou
presenta algunha rareza respecto á bibliografía consultada, e con
notas sobre a súa distribución en Galicia, a Península Ibérica ou
mundial segundo proceda.

Fig. 2. A) Arcyria affinis; B) Arcyria major; C) Badhamia utricularis;
D) Collaria arcyrionema

Arcyria affinis Rostaf., Sluzowce monogr. : 276. 1875
Tui, Ribadelouro, Ponte das Febres, 29TNG2996, 21 m, sobre
madeira de Salix atrocinerea, 22-VIII-2019, Floro Andrés & Óscar
Requejo, GMG-myxo E228. [Fig. 2A]

Observacións: Esporoteca de ata 4 mm co capilicio expandido.
Inicialmente subcilíndrica, pardo avermellada que vira a pardo
olivácea ou pardo agrisada na madurez. Estipe lixeiramente
excéntrico, estriado lonxitudinalmente que remata nun profundo
calículo. Capilicio procumbente, tubular, elástico, enmarañado,
apenas adherido ao calículo, ornamentado con cristas, espiñas,
dentes e semianeis, en ocasións reticulado, de 5-8 µm de
diámetro. Esporas globosas, pardo avermelladas en masa, de 7-
9(10) µm de diámetro, finamente verrugosas, con pequenos
grupos illados de verrugas mais marcadas.

Arcyria oerstedii é unha especie coa que se podería confundir,
pero a ornamentación do capilicio unicamente é espiñenta (LADO
& PANDO, 1997). Tamén se podería confundir con exemplares
envellecidos de Arcyria incarnata, pero nesta especie o capilicio
e moi laxo é expande en tódalas direccións, mentres que en
A. affinis é procumbente (POULAIN et al., 2011).

Especie da que non atopamos citas previas para Galicia.
Arcyria cinerea (Bull.) Pers., Syn. meth. fung., 1: 184. 1801
Tui, Ribadelouro, Ponte das Febres, 29TNG2996, 21 m, sobre
Salix atrocinerea tombado, 19-VI-2018, Óscar Requejo, GMG-
myxo 239. Salceda de Caselas, desembocadura do río
Becerreira, 29TNG3019, 20 m, sobre tronco de Alnus glutinosa
tombado moi descomposto, 7-VII-2018, Alfredo Justo & Óscar
Requejo, GMG-myxo 247, Ibidem, 5-XII-2018, sobre póla de Salix
atrocinerea en cámara húmida, Óscar Requejo, un único
exemplar sen exsiccata. Salceda de Caselas, Cerquido, Ponte
Carneiro, 29TNG3160, 35 m, 6-VII-2018, sobre tronco de Salix
atrocinerea, Óscar Requejo, GMG-myxo 251.

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017).

Arcyria denudata (L.) Wettst., Verh. K.K. Zool.-Bot. Ges. Wien,
35: 535. 1886
Tui, Ribadelouro, Ponte das Febres, 29TNG2996, 21 m, sobre
turba en zona inundable baixo Salix atrocinerea, 19-VI-2018,
Alfredo Justo e Óscar Requejo, GMG-myxo 248. O Porriño,
Budiño, Orbenlle, observatorios ornitolóxicos, 29TNG3062, 22 m,
en madeira e follas de Quercus robur, 5-I-2019, Óscar Requejo,
GMG-myxo 427.

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017).
Arcyria ferruginea Saut., Flora, 24(1): 316. 1841
O Porriño, Budiño, Orbenlle, observatorios ornitolóxicos,
29TNG3062, 22 m, en toco de Pinus pinaster, 13-III-2018, Jesús
Tizón, GMG-myxo 218.

Observacións: Amplamente distribuído en toda Galicia
(RODRÍGUEZ-VÁZQUEZ & CASTRO, 2018-2020).

Arcyria incarnata (Pers.) Pers., Observ. mycol., 1: 58. 1796
Tui, Guillarei, Veigas do Louro, 29TNG3048, 12 m, sobre póla de
Quercus robur, 27-I-2018, recollido durante a mostraxe Myxos
ValoraNatura 2018, GMG-myxo 203. Salceda de Caselas,
desembocadura do río Becerreira, 29TNG3019, 20 m, sobre
madeira de Alnus glutinosa, 5-V-2018, Óscar Requejo, GMG-
myxo 235.

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017)
Arcyria insignis Kalchbr. & Cooke in Kalchbr., Grevillea,
10(56): 143. 1882
Tui, Ribadelouro, Ponte das Febres, 29TNG2996, 21 m, sobre
madeira de Salix atrocinerea, 22-VIII-2019, Floro Andrés & Óscar
Requejo, GMG-myxo E227.

Observacións: Seguimos a LADO & PANDO (1997), e damos o
material estudado por A. insignis, en base ao pequeno tamaño

dos esporocarpos de tons sonrosados ou rosa pálido, con
capilicio difícil de separar do calículo, ornamentado con aneis e
semianeis e diámetro de 3-5 µm, as esporas miden 8,2-9,3 µm.
A. minuta é unha especie parecida, tamén de reducido tamaño,
non obstante, a ornamentación do capilicio é mais complexa e
as esporas miden de (6-)8-9 µm, A. denudata ten esporas máis
pequenas (6-8 µm) (POULAIN et al., 2011). As esporas do material
estudado, igual cas do resto de material ibérico revisado por LADO
& PANDO (1997) tamén mostran valores maiores co das obras
clásicas como a de MARTIN & ALEXOPOULOS (1969).

Para Galicia só se coñecen citas na provincia de Pontevedra
(RODRÍGUEZ-VÁZQUEZ & CASTRO, 2018-2020).

Arcyria major (G. Lister) Ing, Trans. Brit. Mycol. Soc., 50(4):
556. 1967
O Porriño, Budiño, Orbenlle, observatorios ornitolóxicos,
29TNG3062, 22 m, sobre madeira de Alnus glutinosa, 5-I-2019,
Óscar Requejo, GMG-myxo 426. [Fig. 2B]

Observacións: Os esporocarpos avermellados, co capilicio que se
expande a modo dun cilindro procumbente que pode acadar ata
10 mm de altura ao perder o peridio, e as medidas esporais de 8-
10 µm, diferencian esta especie de A. denudata, segundo a
bibliografía consultada (LADO & PANDO, 1997; POULAIN et al., 2011).

Non se atoparon referencias deste taxon para Galicia.
Arcyria obvelata (Oeder) Onsberg, Mycologia, 70(6): 1286.
1979 (1978)
Salceda de Caselas, Cerquido, Ponte Carneiro, 29TNG3160,
35 m, sobre tronco de Salix atrocinerea tombado, 6-VII-2018,
Óscar Requejo, GMG-myxo 242. Salceda de Caselas,
desembocadura do río Becerreira, 29TNG3019, 20 m, sobre
tronco de Alnus glutinosa tombado en avanzado proceso de
descomposición, 7-VII-2018, Óscar Requejo, GMG-myxo 243.

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017).

Badhamia utricularis (Bull.) Berk., Proc. Linn. Soc. London, 2:
199. 1852
Tui, Guillarei, Veigas do Louro, 29TNG3048, 12 m, sobre pola de
Quercus robur, 27-I-2018, recollido durante a mostraxe Myxos
ValoraNatura 2018, GMG-myxo 204. Ibidem en cortiza de
Quercus robur, recollido durante a mostraxe Myxos ValoraNatura
2018, GMG-myxo 207. Salceda de Caselas, desembocadura do
río Becerreira, 29TNG3019, 20 m, sobre Salix atrocinerea, 26-I-
2019, Óscar Requejo, GMG-myxo 405. [Fig. 2C]

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017)

Ceratiomyxa fruticulosa (O.F. Müll.) T. Macbr., N. Amer. Slime-
moulds : 18. 1899
O Porriño, Pontellas, barreiras de Centeáns, 29TNG3007, 20 m,
sobre madeira de Pinus pinaster, 13-IV-2018, Óscar Requejo,
GMG-myxo 221. Tui, Guillarei, Veigas do Louro, 29TNG3048, 12
m, sobre madeira en descomposición sen identificar, 12-VI-2018,
Óscar Requejo, GMG-myxo 250. Tui, Ribadelouro, Ponte das
Febres, 29TNG2996, 21 m, sobre madeira de Pinus pinaster, 22-
VIII-2019, Floro Andrés & Óscar Requejo, GMG-myxo E233.

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017).

Clastoderma debaryanum A. Blytt, Bot. Zeitung (Berlin), 38:
343. 1880
Salceda de Caselas, desembocadura do río Becerreira,
29TNG3019, 20 m, sobre madeira de Alnus glutinosa con
Didymium clavus, 26-I-2019, Óscar Requejo, GMG-myxo 411.

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017).

Collaria arcyrionema (Rostaf.) Nann.-Bremek. ex Lado,
Ruizia, 9: 26.1991
Tui, Guillarei, Veigas do Louro, 29TNG3048, 12 m, sobre madeira

en descomposición sen identificar, 12-VI-2018, Óscar Requejo,
GMG-myxo E244. [Fig. 2D]

Observacións: As esporas do material estudado eran máis
pequenas do que reflexa a literatura (6)7-9(10) µm en POULAIN et
al. (2011) ou MARTIN & ALEXOPOULOS (1969); mentres que o
material de Gándaras medía 7,5-8,2 µm. Poderíase
confundir con Lamproderma scintilans, pero os tons do
peridio de C. arcyrionema son máis prateados, mentres que
no L. scintilans tende máis a violetas ou morados.

Conta con varias citas na provincia da Coruña (RODRÍGUEZ-
VÁZQUEZ & CASTRO, 2018-2020).

Comatricha nigra (Pers. ex J.F. Gmel.) J. Schröt. in Cohn,
Krypt.-Fl. Schlesien, 3-1(1): 118. 1885
Tui, Guillarei, Veigas do Louro, 29TNG3048, 12 m, sobre póla de
Quercus robur, 27-I-2018, recollido durante a mostraxe Myxos
ValoraNatura 2018, GMG-myxo 200. Tui, Ribadelouro, Ponte das
Febres, 29TNG2996, 21 m, Sobre madeira de Pinus pinaster, Floro
Andrés & Óscar Requejo, GMG-myxo E232. O Porriño, Budiño,
Orbenlle, observatorios ornitolóxicos, 29TNG3062, 22 m, sobre
madeira de Pinus pinaster, 5-I-2019, Óscar Requejo, GMG-myxo
418. Ibidem sobre madeira de Pinus pinaster queimada, Óscar
Requejo, GMG-myxo 420. Salceda de Caselas, desembocadura
do río Becerreira, 29TNG3019, 20 m, sobre madeira de Quercus
robur, 26-I-2019, Óscar Requejo, GMG-myxo 419.

Observacións: Debido ás citas que atopamos para Galicia, a
pesar de non estar representado na provincia de Ourense,
pódese considerar un taxon común (RODRÍGUEZ-VÁZQUEZ &
CASTRO, 2018-2020).

Craterium atrolucens Flatau in Flatau & Schirmer, Z. Mykol.,
60(1): 268. 1994
Salceda de Caselas, desembocadura do río Becerreira,
29TNG3019, 20 m, sobre Carex sp., en cámara húmida, 17-V-
2019, Óscar Requejo, GMG-myxo E218. [Fig. 3]

Observacións: Esporocarpo estipitado, ovoide ou turbinado,
co ápice convexo, negro ou pardo ennegrecido, de ata 1,3 mm.
Peridio rugoso, dehiscencia circuncisa, deixando un profundo
calículo, opérculo non diferenciado. Capilicio a modo de rede
composta por uns nódulos calcarios con gránulos amorfos
redondeados de cor branco agrisado, unidos por filamentos ou
pequenas membranas hialinas. Esporada negra en masa,
esporas globosas, de 8,6-10,2 µm de diámetro, recubertas de
verrugas irregulares de ata 0,40 µm, algunhas unidas entre elas
unicamente na base e outras unidas lateralmente formando
pequenas cristas e incluso pequenos retículos incompletos.

As esporas do material estudado, non se corresponden coa
do holotypus, que son de 10-12 µm (FLATAU & SCHIRMER, 1994),
nin con outras descricións publicadas [Táboa 1], o resto dos
caracteres concordan correctamente. Debido á súa coloración
escura é complicado confundilo con outras especies do xénero.

Fig. 3. Craterium atrolucens: A) Esporocarpos B) Espora ao SEM
mostrando a ornamentación verrucosa; C) Esporas ao SEM, nunha delas
pódese ver as verrugas aliñadas formando crestas e un pequeno retículo;
D) Esporas ao SEM ao redor dun fragmento do capilicio calcáreo.

Non se recollen citas para Galicia, e parece tratarse dunha
especie ben rara, cunha escasa distribución mundial. Citada en
Alemaña, Holanda, Taiwán (CRATERIUM ATROLUCENS FLATAU in
GBIF SECRETARIAT, 2019) e Filipinas (MACABAGO et al., 2011;
DAGAMAC & DELA CRUZ, 2015).

Craterium minutum (Leers) Fr., Syst. mycol., 3(1): 151. 1829
O Porriño, Budiño, Orbenlle, observatorios ornitolóxicos,
29TNG3062, 22 m, sobre pola de Populus nigra caída, 13-III-
2018, Óscar Requejo, GMG-myxo 217. Tui, Guillarei, Veigas do
Louro, 29TNG3048, 12 m, sobre tocón de árbore sen identificar,
restos de follas e musgos, 2-V-2018, Óscar Requejo, GMG-myxo
252. [Fig. 4A]

Observacións: A colección GMG-myxo 217 coincide
macroscópicamente con Craterium brunneum, polo estipe máis
longo e cores pardas (NANNENGA-BREMEKAMP, 1991), hoxe en día
sinónimo de C. minutum (LADO, 2005-2020).

Parece ser unha especie común, a maioría das citas
concéntrase na provincia de Pontevedra (SOLIÑO, 2004).

Cribraria argillacea (Pers. ex J.F. Gmel.) Pers., Neues Mag.
Bot., 1: 91. 1794
O Porriño, Pontellas, barreiras de Centeáns, 29TNG3007, 20 m,
sobre madeira de Pinus pinaster, 23-X-2018, Óscar Requejo,
GMG-myxo 260.

Observacións: Os exemplares coinciden correctamente coa
bibliografía consultada (NANNENGA-BREMEKAMP, 1991; POULAIN et
al., 2011).

Especie común con varias citas en A Coruña e Pontevedra
(RODRÍGUEZ-VÁZQUEZ & CASTRO, 2018-2020).

Cribraria cancellata (Batsch) Nann.-Bremek., Ned. Myxomyc.
: 92. 1975 (1974)
Salceda de Caselas, Cerquido, Ponte Carneiro, 29TNG3160,
35 m, sobre tocón de Pinus pinaster en descomposición, 6-VII-

2018, Óscar Requejo, GMG-myxo E248. Salceda de Caselas,
desembocadura do río Becerreira, 29TNG3019, 20 m, sobre
tronco de Alnus glutinosa tombado en avanzado proceso de
descomposición, 7-VII-2018, Óscar Requejo, GMG-myxo E247.

Observacións: A colección GMG-myxo E247 correspóndese
coa var. fusca, considerados sinónimos segundo o traballo de
LADO (2005-2020).

Cribraria vulgaris Schrad., Nov. gen. pl., pl. 6. 1797
O Porriño, Pontellas, barreiras de Centeáns, 29TNG3007, 20 m,
sobre madeira de Pinus pinaster, 23-X-2018, Óscar Requejo,
GMG-myxo E250. Tui, Ribadelouro, Ponte das Febres,
29TNG2996, 21 m, sobre madeira de Pinus pinaster, 22-VIII-
2019, Floro Andrés & Óscar Requejo, GMG-myxo E230. Ibidem,
sobre madeira de Pinus pinaster, con Ceratiomyxa fruticolosa e
Comatrichia nigra, GMG-myxo E231.

Fig. 4. A) Craterium minutum; B) Diderma donkii; C) Enerthenema
papillatum en luz transmitida, a frecha indica o disco apical do que parte
o capilicio; D) Lamproderma scintillans

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017).

Diderma donkii Nann.-Bremek., Proc. Kon. Ned. Akad.
Wetensch., ser. C, Biol. Med. Sci., 76(5): 482. 1973
Salceda de Caselas, Cerquido, Ponte Carneiro, 29TNG3160, 35 m,
sobre musgos en tronco de Salix atrocinerea, 1-III-2019, Óscar
Requejo, GMG-myxo E240 [Fig. 4B]. O Porriño, Budiño, Orbenlle,
observatorios ornitolóxico, 29TNG3062, 22 m, sobre musgos en
Hedera hibernica, 5-I-2019, Óscar Requejo, GMG-myxo 409.

Observacións: A colección GMG-myxo E240, mostraba unhas
medidas esporais máis grandes cas da bibliografía consultada
(NANNENGA-BREMEKAMP, 1991; POULAIN et al., 2011), sendo de 8-
10 µm fronte a 15,6-22 µm no material revisado, isto pode
deberse a unha anormal maduración. Así a todo caracterizamos
a especie debido ao dobre peridio, esporocarpos algo aplanados
e columela mínima ou case ausente. Noutro rexistro, GMG-myxo
409, as medidas eran de 9-10 µm, e diferenciábase ademais da
recolleita GMG-myxo E240, polo crecemento dos esporocarpos
máis illados. Diderma globosum, distínguese polos esporocarpos
con forma globosa e columela máis notable (POULAIN et al., 2011).

Pensamos que é novidade para o catálogo galego.

Diderma hemisphaericum (Bull.) Hornem., Fl. dan., 11(33): 13.
1829
Salceda de Caselas, desembocadura do río Becerreira,
29TNG3019, 20 m, sobre herbas secas, 26-I-2019, Óscar
Requejo, GMG-myxo 428. Ibidem sobre follas de Platanus x
hispanica, Óscar Requejo, GMG-myxo 429.

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017).

Didymium clavus (Alb. & Schwein.) Rabenh., Deutschl. Krypt.-
Fl., 1: 280. 1844
Salceda de Caselas, desembocadura do río Becerreira,
29TNG3019, 20 m, sobre madeira de Alnus glutinosa con



Mykes 23: 17-46. 2020

31

Clastoderma debaryanum, 26-I-2019, Óscar Requejo, GMG-
myxo 410. Ibidem, sobre restos herbáceos, Óscar Requejo,
GMG-myxo 413. O Porriño, Budiño, Orbenlle, observatorios
ornitolóxicos, 29TNG3062, 22 m, sobre pola de Rubus fruticosus,
5-I-2019, Óscar Requejo, GMG-myxo 412.

Observacións: Citado en tódalas provincias agás Ourense
(SOLIÑO, 2004), podémola considerar unha especie común en
Galicia.

Didymium difforme (Pers.) Gray, Nat. Arr. Brit. Pl., 1: 571. 1821
Tui, Guillarei, Albelos, 29TNG3043, 13 m, sobre herbas en
descomposición, 28-XII-2017, Óscar Requejo, GMG-myxo 190.

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017).

Didymium melanospermum (Pers.) T. Macbr., N. Amer. Slime-
moulds: 88. 1899
O Porriño, Pontellas, barreiras de Centeáns, 29TNG3007, 20 m,
sobre restos de Pinus pinaster e musgos, 30-I-2018, Óscar
Requejo, GMG-myxo 209.

Observacións: Representado en tódalas provincias galegas
(RODRÍGUEZ-VÁZQUEZ & CASTRO, 2018-2020).

Didymium nigripes (Link) Fr., Syst. mycol., 3(1): 119. 1829
Salceda de Caselas, desembocadura do río Becerreira,
29TNG3019, 20 m, sobre Phytolacca americana seca, 15-XII-
2018, Floro Andrés & Óscar Requejo, GMG-myxo 298. Salceda
de Caselas, desembocadura do río Becerreira, 29TNG3019,
20 m, sobre folla de Rubus fruticosus, 26-I-2019, Óscar Requejo,
GMG-myxo 415.

Observacións: Identificámolo polo pé preto avermellado
distintamente longo respecto á esporoteca, hipocolumela escura
co ápice globoso. Respecto ás esporas, nas dúas coleccións
eran de 8,7-10 µm, sendo de 7-10 nas obras consultadas (MARTIN

& ALEXOPOULOS, 1969; NANNENGA-BREMEKAMP, 1991ou POULAIN et
al., 2011).

Amplamente citado en Pontevedra (OLTRA & LADO, 2016) e moi
común a nivel mundial (DIDYMIUM NIGRIPES (LINK) FR. in GBIF
SECRETARIAT, 2019).

Didymium squamulosum (Alb. & Schwein.) Fr. & Palmquist,
Symb.Gasteromyc., 3 :19. 1818
Tui, Guillarei, Albelos, 29TNG3043, 13 m, sobre restos
herbáceos, 28-XII-2017, Óscar Requejo, GMG-myxo 208. O
Porriño, Budiño, Orbenlle, observatorios ornitolóxicos,
29TNG3062, 22 m, sobre cortizo de Alnus glutinosa, 26-I-2019,
Óscar Requejo, GMG-myxo 416.

Observacións: Representado en tódalas provincias galegas
(RODRÍGUEZ-VÁZQUEZ & CASTRO, 2018-2020).

Didymium verrucisporumA.L.Welden, Mycologia, 46(1): 98. 1954
Salceda de Caselas, Cerquido, Ponte Carneiro, 29TNG3160,
35 m, sobre follas verdes e secas de Hedera hibernica, 1-III-2019,
Óscar Requejo, GMG-myxo 321.

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017).

Enerthenema papillatum (Pers.) Rostaf., Sluzowce Monogr.,
Suppl. : 28. 1876
Tui, Ribadelouro, Ponte das Febres, 29TNG2996, 21 m, sobre
madeira de Pinus pinaster, 22-VIII-2019, Floro Andrés & Óscar
Requejo, GMG-myxo E229. [Fig. 4C]

Observacións: Os exemplares atopados estaban bastante
deteriorados, non obstante puidemos identificalos grazas ao
capilicio que se ramificaba de forma radial a partir dunha papila
apical no alto do estipe. Enerthenema intermedium, tamén ten o
capilicio que emerxe da mesma maneira pero é nivícola (POULAIN
et al., 2011).

Citado para Lugo e Pontevedra (RODRÍGUEZ-VÁZQUEZ &
CASTRO, 2018-2020), existe unha mostra para A Coruña sen
publicar de Luís Cabo Rey, depositada no herbario do Real
Xardín Botánico de Madrid, MA-Fungi 71100 (PANDO, 2001-
2016).

Fuligo septica (L.) F.H. Wigg., Prim. fl. holsat.: 112. 1780
O Porriño, Budiño, Orbenlle, observatorios ornitolóxicos,
29TNG3062, 22 m, sobre tronco tombado de Salix atrocinerea, 5-
VIII-2017, Óscar Requejo, GMG-myxo 185. Tui, Ribadelouro,
Ponte das Febres, 29TNG2996, 21 m, sobre toco de Eucalyptus
globulus, 22-VII-2019, Floro Andrés & Óscar Requejo, GMG-
myxo E235.

Observacións: O noso material correspóndese coa var. flava,
segundo as claves de POULAIN et al. (2011).

Citado anteriormente para as Gándaras (REQUEJO & ANDRÉS-
RODRÍGUEZ, 2017).

Hemitrichia calyculata (Speg.)M.L.Farr, Mycologia, 66(5): 887. 1974
O Porriño, Budiño, Orbenlle, observatorios ornitolóxicos,
29TNG3062, 22 m, sobre tronco tombado de Salix atrocinerea, 9-
III-2019, recollido durante a mostraxe Myxos ValoraNatura 2019,
GMG-myxo 313. O Porriño, Budiño, Orbenlle, observatorios
ornitolóxicos, 29TNG3062, 22 m, sobre madeira degradada sen
identificar, 5-I-2019, Óscar Requejo, GMG-myxo 406.

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017).

Hemitrichia clavata (Pers.) Rostaf. in Fuckel, Jahrb.
Nassauischen Vereins Naturk., 27-28: 75. 1873
Tui, Guillarei, Veigas do Louro, 29TNG3048, 12 m, sobre madeira
se identificar, 23-XII-2016, Óscar Requejo, GMG-myxo 184. Tui,
Ribadelouro, Ponte das Febres, 29TNG2996, 21 m, sobre
madeira de Salix atrocinerea, 22-VIII-2019, Floro Andrés & Óscar
Requejo, GMG-myxo E226.

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017).

Lamproderma scintillans (Berk. & Broome) Morgan, J.
Cincinnati Soc. Nat.Hist., 16(4): 131. 1894
Tui, Guillarei, Albelos, 29TNG3043, 13 m, sobre restos
herbáceos amontoados, 28-XII-2017, Óscar Requejo, GMG-
myxo 193. [Fig. 4D]

Observacións: Xénero tipicamente nivícola (MORENO et al.,
2002) do que esta especie e unha das excepcións. Xa se discutiu
anteriormente o parecido con Collaria arcyrionema.

Especie xa citada na zona occidental de Galicia, está moi
espallada a nivel mundial (LAMPRODERMA SCINTILLANS (BERK. &
BROOME) MORGAN IN GBIF SECRETARIAT 2019).

Lycogala epidendrum (J.C. Buxb. ex L.) Fr., Syst. mycol., 3(1):
80. 1829
Tui, Ribadelouro, Ponte das Febres, 29TNG2996, 21 m, sobre
toco de Populus nigra, 11-VI-2018, Óscar Requejo, GMG-myxo
238. Ibidem sobre madeira de Salix atrocinerea, 22-VIII-2019,
Floro Andrés & Óscar Requejo, GMG-myxo E234. Salceda de
Caselas, desembocadura do río Becerreira, 29TNG3019, 20 m,
sobre tronco de Alnus glutinosa tombado en avanzado proceso
de descomposición, 7-VII-2018, Óscar Requejo, GMG-myxo 246.

Observacións: Citado anteriormente para as Gándaras
(REQUEJO & ANDRÉS RODRÍGUEZ, 2017).

Lycogala flavofuscum (Ehrenb.) Rostaf. in Fuckel, Jahrb.
Nassauischen Vereins Naturk., 27-28: 68.1873
Salceda de Caselas, desembocadura do río Becerreira,
29TNG3019, 20 m, sobre tronco de Populus nigra en zona
descortizada, 6-VIII-2019, Óscar Requejo, GMG-myxo 388.
[Fig. 5A]

Observacións: Etalio solitario, de subgloboso a pulvinado, cor
parda agrisada a amarelenta pálida con matices prateados, a

superficie e lixeiramente verrugosa. dehiscencia apical irregular.
Esporada beixe pálida. Pseudocapilicio formado por túbulos
ramificados, irregulares, aplanados cos ápices romos de cor
beixe, ata 30 µm de diámetro, superficie engurrada e finamente
espinulosa. Esporas 5-6,5 µm, con bandas reticuladas
minuciosamente distribuídas.

Pensamos que é novidade para o catálogo galego.
Perichaena corticalis (Batsch) Rostaf., Sluzowce monogr.:
293. 1875
O Porriño, Budiño, Orbenlle, observatorios ornitolóxicos,
29TNG3062, 22 m, sobre tronco de Laurus nobilis entre musgos,
9-III-2019, recollido durante a mostraxe Myxos ValoraNatura
2019, GMG-myxo E245. [Fig. 5B]

Observacións: Esporocarpos sésiles, de ata 1,2 mm de
diámetro globosos ou subglobosos de cor amarela intensa,
amarelo dourada a pardo avermellada o pardo amarelenta máis
menos escuro, marcado cunha liña transversal en ocasións

Fig. 5. A) Lycogala flavofuscum; B) Perichaena corticalis; C) Perichaena
depressa; D) Physarum notabile

ondulada máis clara, que indica por onde fisura. Capilicio tubular
de 2-3,5 µm, cor amarela, coa superficie recuberta de verrugas,
espínulas, ensanchamentos, constricións e estruturas a modo de
ventosas. Esporas de 11(12)-14 µm, algunhas lixeiramente
angulosas, ornamentadas con verrugas.

Non atopamos referencias para Galicia (RODRÍGUEZ-VÁZQUEZ
& CASTRO, 2018-2020).

Perichaena depressa Lib., Pl. crypt. Arduenna, 4: 378. 1837
O Porriño, Budiño, Orbenlle, observatorios ornitolóxicos,
29TNG3062, 22 m, sobre póla caída de Salix atrocinerea, 9-III-
2019, recollido durante a mostraxe Myxos ValoraNatura 2019,
GMG-myxo 316. [Fig. 5C]

Observacións: Taxon ben representado en Galicia (RODRÍGUEZ-
VÁZQUEZ & CASTRO, 2018-2020).

Physarum album (Bull.) Chevall., Fl. gén. env. Paris, 1: 336. 1826
Tui, Guillarei, Veigas do Louro, 29TNG3048, 12 m, sobre musgos
en tronco de Salix atrocinerea, 25-I-2018, Óscar Requejo, GMG-
myxo 206. Salceda de Caselas, Cerquido, Ponte Carneiro,
29TNG3160, 35 m, en tronco de Salix atrocinerea sobre Terana
caerulea, 15-I-2018, Óscar Requejo, GMG-myxo 210. Salceda
de Caselas, desembocadura do río Becerreira, 29TNG3019,
20 m, sobre pequenas pólas de Quercus robur, 26-I-2019, Óscar
Requejo, GMG-myxo 407. Ibidem, sobre Hedera hibernica, Óscar
Requejo, GMG-myxo 408.

Observacións: Especie común, con numerosas citas en toda a
xeografía galega (SOLIÑO, 2004).

Physarum bivalve Pers., Ann. Bot. (Usteri), 15: 5. 1795
Salceda de Caselas, desembocadura do río Becerreira,
29TNG3019, 20 m, sobre follas de Salix atrocinerea e Platanus
hispanica, 26-I-2019, Óscar Requejo, GMG-myxo 417.

Observacións: Amplamente citado nas provincias occidentais
de Galicia (SOLIÑO, 2004).

Physarum hongkongense Chao H. Chung, Slime Moulds Hong
Kong : 19. 1997
O Porriño, Budiño, Orbenlle, observatorios ornitolóxicos,
29TNG3062, 22 m, sobre Hedera hibernica, 5-I-2019, Óscar
Requejo, GMG-myxo E217. [Fig. 6]

Observacións: Plasmodiocarpos alongados ou vermiformes,
algo comprimidos lateralmente. Peridio externo formado por unha
costra calcaria con dehiscencia lineal pola parte apical de cor
amarela brillante ou amarelo alaranxada. O segundo peridio de
cor branca, adherido ao primeiro e o terceiro iridescente que crea
un fermoso contraste. Capilicio formado por nodos calcarios de
cor branco, redondeados ou angulosos. Esporas de 7,3-10
(10,9) µm, finamente verrugosas.

Novidade para o catálogo galego, observamos citas por todo
o mundo pero non moi abundantes, apenas observado tamén na
Península Ibérica (PHYSARUM HONGKONGENSE CHAO H.CHUNG in
GBIF SECRETARIAT (2019).

Physarum notabile T. Macbr., N. Amer. Slime-moulds, ed. 2:
80. 1922
Tui, Guillarei, Veigas do Louro, 29TNG3048, 12 m, 29TNG3056,

Fig. 6. Physarum hongkongense

sobre madeira de planifolio se identificar, 27-XII-2016, Julio
Valeiras & Óscar Requejo. GMG-myxo 183. [Fig. 5D]

Observacións: Taxon raro en Galicia e na Península Ibérica,
apenas atopamos unha cita para Lugo, tamén en bosque aluvial
(REQUEJO et al., 2017).

Physarum pusillum (Berk. & M.A. Curtis) G. Lister, Monogr.
mycetozoa, ed. 2: 64. 1911
O Porriño, Budiño, Orbenlle, observatorios ornitolóxicos,
29TNG3062, 22 m, 5-I-2019, sobre Hedera hibernica, Óscar
Requejo, GMG-myxo 414. Ibidem, 15-I-2019, sobre Hedera
hibernica en cámara húmida, Óscar Requejo. GMG-myxo 382.
[Fig. 7A]

Observacións: Conta con varias citas no norte galego, na
provincia da Coruña (SOLIÑO, 2004).

Physarum leucophaeum Fr. & Palmquist, Symb. Gasteromyc.,
3: 24. 1818

Fig.7.A)Physarumpusillum;B)Stemonitopsishyperopta;C)Symphytocarpus
impexus; D) Trichia contorta

Salceda de Caselas, Cerquido, Ponte Carneiro, 29TNG3160,
35 m, sobre madeira de Sambucus nigra, 1-III-2019, Óscar
Requejo, GMG-myxo 322.

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017).

Reticularia lycoperdon Bull., Herb. France 10(109-120): pl. 446.
fig. 4. 1790
Tui, Ribadelouro, Ponte das Febres, 29TNG2996, 21 m, sobre
toco de Pinus pinaster, 22-VIII-2019, GMG-myxo 392.

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017).

Stemonitis fuscaRoth inRoem.&Usteri, Mag. Bot., 1(2): 26. 1787
Salceda de Caselas, desembocadura do río Becerreira,
29TNG3019, 20 m, en madeira de Alnus glutinosa, 7-VII-2018,
Óscar Requejo, GMG-myxo 268.

Observacións: Citado anteriormente para as Gándaras
(REQUEJO & ANDRÉS RODRÍGUEZ, 2017).

Stemonitis splendens Rostaf., Sluzowce monogr.: 195. 1875
Salceda de Caselas, desembocadura do río Becerreira,
29TNG3019, 20 m, sobre madeira de Quercus robur, 13-VII-
2018, Óscar Requejo, GMG-myxo E241.

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017).

Stemonitopsis hyperopta (Meyl.) Nann.-Bremek., Ned.
Myxomyc.: 206. 1975 (1974)
Tuy, Rebordanes, Ponte das Febres, 29TNG2996, 21 m, sobre
tronco de Quercus robur, 2-II-2019, Óscar Requejo, GMG-myxo
421. [Fig. 7B]

Observacións: Ben representado na provincia de Pontevedra
(SOLIÑO, 2004).

Symphytocarpus impexus Ing & Nann.-Bremek., Proc. Kon.
Ned. Akad. Wetensch., ser. C, Biol. Med. Sci., 70(2): 227. 1967
Tui, Ribadelouro, Ponte das Febres, 29TNG2996, 21 m, sobre
toco de Pinus pinaster, 22-VIII-2019, GMG-myxo E225. [Fig. 7C]

Observacións: O pseudoetalio amosábase como unha masa
ennegrecida cos esporanxios fortemente agregados e revoltos
difícil de diferenciar. Puidose illar algún esporanxio de 4-5 mm
de altura, coa columela negra e esporas de 8-9 µm con
ornamentación verrugosa. A columela con ramificacións do
capilicio e unhas membranas pardo avermelladas a modo de
axilas. Symphytocarpusk flaccidus é unha especie similar, e
polo tamaño do pseudoetalio parecía tratarse da mesma; na
revisión microscópica comparando coas descricións de
NANNENGA-BREMEKAMP (1991) e POULAIN et al. (2011),
obsérvanse máis caracteres propios de S. impexus, como a
altura dos esporocarpos, a cor da columela e o tamaño e
ornamentación esporal.

Non atopamos referencias bibliográficas para Galicia, pero
existe unha mostra para A Coruña sen publicar de Luís Cabo
Rey, depositada no herbario do Real Xardín Botánico de Madrid,
MA-Fungi 70950 (PANDO, 2001-2016).

Trichia affinis de Bary in Fuckel, Jahrb. Nassauischen Vereins
Naturk. 23-24: 336. 1870 (1869)
Tui, Ribadelouro, Ponte das Febres, 29TNG2996, 21 m, sobre
madeira sen identificar, 17-X-2016, Óscar Requejo, GMG-myxo 198.

Observacións: Esporocarpos sésiles, agregados, subglobosos
de ata 0,6 mm de cor amarela viva. Peridio fugaz que deixa un
resto a modo de cunca. Capilicio tubular, amarelo claro,
ornamentado con bandas en espiral, de 5-6 µm de diámetro con
extremos en punta. Esporas de 12-17 µm, reticuladas, mallas
amplas e ben marcadas, con contorno descontinuo de ata
1,5 µm. Trichia persimilis e T. favoginea, son especies similares,
que algúns autores trataron como unha soa, non obstante, a
forma globosa da esporoteca, o tamaño de 0,3-0,6 mm de

diámetro, o diámetro do capilicio entre 5-6 µm e esporas de 12-
16 µm caracterizan a especie respecto das outras dúas (LADO &
PANDO, 1997).

Apenas atopamos unha referencia para Galicia en Lugo
(SOLIÑO, 2004), e dúas citas recentes para Monção (Minho,
Portugal) localidade próxima á zona de estudo (REQUEJO &
ANDRÉS-RODRÍGUEZ, 2019).

Trichia botrytis (J.F. Gmel.) Pers., Neues Mag. Bot., 1: 89. 1794
O Porriño, Budiño, Orbenlle, observatorios ornitolóxicos,
29TNG3062, 22 m, sobre tronco tombado de Pinus pinaster, 9-III-
2019, mostraxe Myxos ValoraNatura 2019. GMG-myxo 314.
Salceda de Caselas, desembocadura do río Becerreira,
29TNG3019, 20 m, sobre madeira sen identificar, 26-I-2019,
Óscar Requejo, GMG-myxo 422. Ibidem sobre madeira sen
identificar, Óscar Requejo, GMG-myxo 423, Ibidem sobre
madeira sen identificar, Óscar Requejo, GMG-myxo 424.

Observacións: A colección GMG-myxo 424, recolleuse en
estado inmaturo, sen chegar a formarse correctamente e
deixando unha esporoteca preta, lembrando a Lamproderma ou
outro xénero similar, sen embargo no interior, podíase observar
unha masa esporal amarelo dourada, e xa tiña o capilicio con
espirais lisas e con terminacións longas e finas de mais de 50 µm,
e as esporas non reticuladas de 9-10(11) µm correctamente
formadas.

Citado anteriormente para as Gándaras (REQUEJO & ANDRÉS-
RODRÍGUEZ, 2017).

Trichia contorta (Ditmar) Rostaf., Sluzowce monogr.: 259. 1875
Tui, Guillarei, Veigas do Louro, 29TNG3048, 12 m, sobre madeira
de caducifolio, 25-I-2018, Óscar Requejo, GMG-myxo
202.[Fig. 7D]

Observacións: Taxon do que se describiron tres variedades
máis, attenuata, iowensis e karstenii, en función da

ornamentación dos túbulos do capilicio e a morfoloxía das
terminacións dos mesmos, o noso material correspóndese coa
var. contorta, con túbulos sen espiñas e terminacións curtas e en
punta POULAIN et al., (2011).

Especie que atopamos citada xa para A Coruña e Ourense
(SOLIÑO, 2004).

Trichia persimilis P. Karst., Not. Sällsk. Fauna Fl. Fenn. Föhr.,
9: 353. 1868
O Porriño, Budiño, Orbenlle, observatorios ornitolóxicos,
29TNG3062, 22 m, sobre musgos en tronco de Salix atrocinerea,
17-III-2018, Óscar Requejo, GMG-myxo 236.

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017).

Trichia varia (Pers. ex J.F. Gmel.) Pers., Neues Mag. Bot., 1:
90. 1794
Salceda de Caselas, desembocadura do río Becerreira,
29TNG3019, 20 m, sobre madeira de frondosa sen identificar,
26-I-2019, Óscar Requejo, GMG-myxo 425.

Observacións: Citado anteriormente para as Gándaras
(REQUEJO & ANDRÉS-RODRÍGUEZ, 2017).

RESULTADOS E DISCUSIÓN

Neste traballo revisáronse un total de 88 coleccións, que deron
lugar a 52 especies, destas, 29 resultaron novidades para o
catálogo da ZEC As Gándaras de Budiño, mentres que o resto xa
aparecían no anterior traballo de REQUEJO & ANDRÉS-RODRÍGUEZ
(2017).

Apórtanse seis novas especies para Galicia: Arcyria affinis,
Arcyria major, Diderma donkii, Lycogala flavofuscum, Perichaena
corticalis e Physarum hongkongense. Por outra parte, tamén é a
primeira vez que se publica unha cita de Symphytocarpus
impexus para Galicia, con todo atopouse no herbario do Real

Xardín Botánico de Madrid unha exsiccata inédita procedente da
provincia da Coruña.

Para a Península Ibérica, Craterium atrolucens supón unha
nova cita corolóxica, que ademais, conta cunha escasa
distribución a nivel mundial. Nesta especie atopamos unhas
medidas esporais bastante máis pequenas respecto ao resto das
descricións consultadas, feito que confirma o amplo rango desta
especie, como se indica na táboa 1, onde as medidas do material
das Gándaras aseméllase máis ao de POULAIN et al. (2011),
descrito sobre Impatiens glandulifera. Este taxon, xunto a
Physarum hongkongense e Badhamia viridescens, representan
outros dos valores naturais da ZEC Gándaras de Budiño,
ademais das especies singulares do presente catálogo.

Atopamos como substrato interesante a Hedera hibernica,
onde se realizaron 6 recoleccións, unha en cultivo mediante
cámara húmida. En traballos nos que analizan patróns de
frutificación de mixomicetos (WRIGLEY et al., 2008; NOVOZHILOV et
al., 2017), menciónanse as lianas das selvas como un bo nicho
para recoller mixomicetos debido á retención de humidade, e os
restos que acumulan entre elas. Neste caso poderíase dicir que
as hedras, serían o análogo ás lianas no bosque atlántico húmido.

